
殺之以滅口是速其來也不如縱之歸揚以大言彼必畏

憚不敢進王從之縱之往元兵明日果遁去時子興猶未

知和州已拔命　上率鎮撫徐達參謀李善長及驍勇數

千人往收殘兵仍窺和陽兵至界始知天祐等已破城據

之　上乃入撫定城中報子興遂屬　上總守和陽○初

諸將破和陽暴横多殺人城中民夫婦不相保　上爲之

惻然卽召諸將謂之曰諸軍自滁來多據人妻女使民夫

婦離散軍無紀律何以安衆凡軍中所得婦女卽當悉還

之於是夫婦皆相携而往室家得完民大悅○　上旣總

和陽兵謀斷出諸將右諸將多王貴部曲未盡心服惟湯

和聽命惟謹李善長委曲調護定遠人茅成和州含山人

仇成來歸二人驍勇有膽畧　上皆留置麾下○　上與

張天祐等議分甓和陽城計廣袤爲十分限以丈尺刻日

各完所事是月元兵十萬來攻　上與天祐以萬人拒卻

之時元太子秃堅及樞密副使絆住馬民兵元帥陳也先

各遣分屯高望新塘靑山雞籠山等處道梗不通　上率

諸將皆擊走之元兵乘　上出復來攻和陽李善長督兵

擊郤之殺獲甚衆於是元兵皆走渡江○時濠州舊帥孫

德崖乏糧率所部就食和州因求入城假居數月子興舊

與德崖有隙聞之大怒卽自滁來和德崖聞子興至卽欲

--

他往其軍先發德崖留後　上送其軍出城行二十里忽

城中走報滁軍與德崖軍闘德崖爲子興所執　上大驚

亟呼耿炳文吳禎策騎欲還德崖軍先發在道者忿蓄異

志亟扶上馬圍擁而行行數里遇德崖弟欲加害有張姓

者以爲不可力止之子興聞　上被厄憂患如失左右手

亟遣徐達等數人往代張姓者復諭其衆歸　上以出德

崖於是　上乃得還子興亦釋德崖去旣而徐達等亦脫

歸

三月子興卒　上統其軍○時劉福通杜遵道等自碭山

夾河迎韓林兒立爲皇帝號小明王建都毫州國號宋改

元龍鳳遣人至和陽檄滁陽之子郭某爲元帥張天祐爲

右副元帥　上爲左副元帥　上曰大丈夫寧能受制於

人耶不受○虹縣人鄧愈生而魁偉糼有大志年十六隨

父兄起兵父兄俱戰殁愈代領其衆每出戰必挺身破敵

咸服其勇至是來附命充管軍總管○濠州懷遠縣人常

遇春來歸遇春性剛毅多智畧膂力過人狀貌奇偉年二

十三爲羣雄劉毅所得愛其驍勇拔居左右遇春見聚日

事剽掠終必無成聞　上駐師和陽兵有紀律恩威日著

乃領數十人棄聚來歸未至困臥田閒夢神人披金甲擁

盾呼之日起起主君來忽寤見　上騎從至與其徒乞歸

